
ÁVARP FORMANNS OG
FRAMKVÆMDASTJÓRA

 Samheldni og öflug liðsheild ríkir innan félagsins,

þar sem mannauðurinn er okkar helsti styrkur og

tengslin við hverfið eru sterk. Víkingur er

metnaðarfullt afreksfélag sem stefnir að árangri

með keppnisliðum sínum, en leggur jafnframt ríka

áherslu á öflugt barna- og unglingastarf og

fjölbreytta þjónustu við íbúa hverfisins. Þessi

þjónusta styrkir samfélagið, gerir hverfið

eftirsóknarverðara og stuðlar að því að allir íbúar

upplifi sig sem hluta af sterku félagi. Við munum

halda áfram að efla okkur á þessum sviðum.

Víkingur er í senn metnaðarfullt afreksfélag og

þjónustufyrirtæki.

 

Við höfum sett okkur metnaðarfull markmið til

næstu ára og ætlum að nýta þau tækifæri sem

felast í öflugri framtíðarsýn, ábyrgum rekstri,

stöðugleika og samstilltri uppbyggingu.

 

Í lokin vil ég nota tækifærið og færa öllum

stjórnarmönnum, starfsfólki, formönnum og

stjórnarmönnum deilda, sem og sjálfboðaliðum,

styrktaraðilum og velunnurum, innilegar þakkir fyrir

ómetanlegt starf og stuðning á liðnu ári. Ég hlakka

til að vinna með ykkur öllum að því að gera Víking

enn öflugra og betra félag fyrir iðkendur okkar,

félagsmenn, hverfið og samfélagið í heild.

 

Þetta er félagið okkar allra og mannvirki okkar allra

– við byggjum liðsheild okkar á metnaði,

heiðarleika og einlægni.

Áfram Víkingur

Kæru félagar,

Árið 2025 markaði tímamót hjá félaginu okkar, þar sem

við fórum í umfangsmiklar breytingar á skipulagi og

styrktum innviði félagsins verulega. Með þessum

aðgerðum höfum við gert félagið tilbúið fyrir næstu skref,

sem hefur tekið Víking á nýtt stig. Ferskir vindar blása nú

um félagið og það er óhætt að segja að spennandi tímar

séu framundan.

 

Félagið stendur nú á traustum grunni – stjórnunin er

stöðug, fjármálin í góðu jafnvægi, framtíðarsýnin er skýr

og metnaðurinn skín í öllum deildum. Reksturinn hefur

þróast í átt að hefðbundinni fyrirtækjarekstri, og Víkingur

hefur vaxið að styrk og ábyrgð. Við höfum náð gríðarlegum

vexti undanfarin ár og í dag er félagið okkar eitt af

öflugustu íþróttafélögum landsins, með sterka ímynd út á

við.

Það er mikið gleðiefni að í vor náðust samningar við

Reykjavíkurborg um Markarsvæðið, með samningnum

höfum við leyst úr erfiðum málum og deilum við

Reykjavíkurborg, en um leið gert samning sem býr til mikla

og einstaka framtíðaruppbyggingu á aðstöðu félagsins í

Víkinni og Virkinu Safamýri.

BJÖRN EINARSSON
Formaður Víkings



HAUKUR HINRIKSSON
Framkvæmdastjóri Víkings

Kæru Víkingar,

Það er óhætt að segja að samhliða mikilli velgengni og  

vexti hefur árið 2025 verið ár mikilla breytinga. Helst hafa

breytingar orðið á mannauði félagsins á skrifstofu og

innan mannvirkja félagsins  í Víkinni og Virkinu. Við höfum

horft á eftir góðu og dyggu fólki hverfa úr sínum störfum

en í staðinn tekið á móti nýjum og spennandi

einstaklingum til að fylla þeirra skarð. Við höfum tekið á

móti nýjum fjármálastjóra, rekstrarstjóra, vallarstjóra,

íþróttafulltrúa, verkefnastjóra og fjölda annarra nýrra

starfsmanna í húsum Víkings. Með hliðsjón af því að

innan aðalstjórnar eru að jafnaði 12 stöðugildi  þá má átta

sig á því að breytingar sem þessar geta tekið sinn toll og  

það sést skýrt í rekstrarniðurstöðu. 

Niðurstaða rekstrarársins 2025 hjá aðalstjórn er

neikvæð sem nemur 27,8 millj. kr. Niðurstaðan er ekki

góð en þegar rýnt er í niðurstöðu má sjá skýr merki

mikilla starfsmannabreytinga. Breytingar sem eru hluti af

þeirri hröðu vegferð til framfara sem félagið stendur í.  

Þegar litið er yfir árið má tiltaka ýmsar aðrar breytingar

sem orðið hafa. Breytingar sem sjást minna, en skipta

ekki síður máli. Nefna má betrumbót á netöryggi

félagsins, office umhverfi, internet, betri yfirsýn á rekstri,

skjalastýring, rafrænar undirritanir og loks betrumbætur í

bókhaldi og bókhaldskerfi. Önnur framfaraverkefni sem

félagið hefur farið í eru breytingar á merki félagsins og

breytingar á nafni mannvirkja Víkings við Safamýri 26.

Hér nefni ég ekki allar þær breytingar sem orðið hafa á

mannvirkjum Víkings í Vík og Virki, innan og utandyra.

Greint er ítarlega frá því  í  ársskýrslu félagsins.

Fyrir ári síðan talaði ég um mikla ábyrgð, auðmýkt og stolt

sem fylgir því að vera í hlutverki framkvæmdastjóra

Víkings, íþróttafélags sem án efa er í allra fremstu röð

íþróttafélaga hér á landi.

Það eru forréttindi að starfa innan íþróttafélags eins og

Víkings. Við þekkjum það vel, að utan frá er auðvelt að

meta og dæma árangur íþróttafélaga aðeins út frá

úrslitum, stigatöflu eða bikurum. Það hefur ekkert vantað

upp á það í sögu Víkings en frammistaða okkar inni á

vellinum hefur að stærstum hluta verið framúrskarandi

undanfarin ár. En það er ekki það eina sem er

framúrskarandi í þessu félagi. Það sem ég upplifi sem

framúrskrandi í félaginu er drifkrafturinn í öllu fólkinu sem

starfar fyrir Víking. Í íþróttafólkinu okkar, þjálfurunum,

sjálfboðaliðunum, starfsfólkinu og öllum þeim sem leggja

hönd á plóg dag eftir dag. Þar sé ég yfirburðarhæfni,

metnað og óbilandi vilja til að gera betur í dag en í gær.

Ég hef oft velt því fyrir mér hvað það er sem gerir

íþróttafélög raunverulega öflug. Hvað skapar árangur?

Hvað byggir upp festu til lengri tíma? Niðurstaðan er alltaf

sú sama. Í grunninn er það fólkið. Íþróttafélag er ekkert án

fólksins sem stendur að baki því. Það þarf trú. Það þarf

þol. Það þarf þrautseigju og vilja til að halda áfram, jafnvel

þegar á móti blæs. En það þarf líka hugsunarhátt sem

sættir sig aldrei við stöðnun eða meðalmennsku. Fólk sem

vill alltaf aðeins meira. Fólk sem ýtir hvert við öðru og

krefst þess að við stígum stöðugt skref fram á við.

Það er nákvæmlega sá hugsunarháttur sem ég vil að sé

viðvarandi innan Víkings. Við viljum meira og við ætlum

lengra. Hvort sem það snýr að árangri inni á velli, hæfni

starfsfólks, aðbúnaði yngri flokka eða þeim tækjum og

tólum sem við notum daglega, þá á markmiðið alltaf að

vera hið sama: að vera í fremsta flokki.

Ef við getum reglulega litið aðeins nokkra mánuði til baka

og séð framfarir einhvers staðar í starfseminni, þá erum

við á réttri leið. Þannig trúi ég að félög viðhaldi velgengni

— og leggi grunn að enn meiri árangri í framtíðinni.

Áfram Víkingur!



HELSTU VERKEFNI OG
ÁHERSLUR 2025-2026

Kominn var tími til að setja punkt fyrir aftan tæplega 100 ára rót á merki

Knattspyrnufélagsins Víkings, endurnýja það og setja útliti þess og notkun skorður með

leiðbeiningum þar um. Aðalstjórn Víkings fékk til verksins Halldór Smára Sigurðsson.

Halldór þekkir félagið vel enda er hann fyrrverandi leikmaður Víkings í meistaraflokki

karla í knattspyrnu og hefur tekið búninga félagsins í gegn á tveggja ára fresti í

samvinnu við íþróttavöruframleiðandann Macron. Halldór tók merki Víkings í gegn og

kynnti ýmsar hugmyndir um notkun þess, svo sem á fánum og varningum.

Við hönnun á endurnýjuðu merki Víkings voru þættir frá fyrstu útgáfum merkisins sóttir

og þeim blandað saman við eiginleika sem birtust síðar meir. Þannig var tekið tillit til

allrar sögunnar og þeirrar náttúrulegu vegferðar sem merkið fór í seinustu öldina. Þá var

skerpt á litum merkisins sem eru nú nútímalegri og henta stafrænu umhverfi betur.

ENDURNÝJAÐ MERKI VÍKINGS



HELSTU VERKEFNI OG
ÁHERSLUR 2025-2026

Í mars sl. var kynnt ný keppnistreyja Víkings í fótbolta og handbolta til næstu tveggja

ára. Eins og fyrri ár er treyjan unnin af Macron eftir hönnun Halldórs Smára

Sigurðssonar. Við sama tilefni var kynntur nýr aðalsamstarfsaðili félagsins, Boozt.

NÝ KEPPNISTREYJA OG SAMNINGUR VIÐ BOOZT

SAMFÉLAGSMIÐLAR
Sagt var frá því á áramótakaffi félagsins í desember 2025 að ákveðið hefði verið að

aðgreina samfélagsmiðla innan félagsins betur. Nú er sá háttur hafður að hver deild er

með sinn samfélagsmiðil, sem getur farið á dýptina um mál einstakra deilda, e.t.v. birt

nánari upplýsingar um einstaka leiki og ýmislegt fleira. Einnig er starfræktur miðlægur

samfélagsmiðill á vegum aðalstjórnar Víkings sem segir frá því helsta  í starfi félagsins í

heild.



Það er viðvarandi verkefni Víkings að styrkja og fjölga tekjustofnum félagsins. Það eru mörg tækifæri til

þess að styrkja þá tekjustofna sem félagið treystir á í sínum rekstri enn frekar. Svo sem auglýsingaskilti

félagsins við Sprengisand, útleigu húsa og veislusala, samninga við samstarfsaðila og rekstrarsamninga

við sveitarfélag. Á árinu 2025 framlengdi félagið samning sinn við Billboard vegna auglýsingaskiltis við

Sprengisand til ársins 2037.

Aðalstjórn fer með umsýslu og uppgjör fjármála félagsins og einstakra deilda þess. Til að aðstoða deildir og

félagið í heild með yfirsýn innleiddi félagið veflausn frá Advise sem einfaldar fjárhagslega skýrslugerð og

veitir skýra yfirsýn yfir rekstur. Í lok árs 2025 tók félagið ákvörðun um að útvista bókhaldi hjá ráðgjafa- og

þjónustufyrirtækinu Sessor. Í framhaldi var tekin ákvörðun um að innleiða nýtt bókhaldskerfi Business

Central í stað DK, kerfi sem félagið hefur notast við í fjölda ára. Með breytingum er að því stefnt að nýtt

kerfi mæti öllum okkar kröfum, í dag og til lengri tíma, þvert á deildir félagsins. Kerfið muni einfalda og auka

fjárhagslega yfirsýn ásamt því að auka og betrumbæta kostnaðargreiningu og utanumhald verkefna innan

deilda/ráða.

SAMNINGUR VIÐ BILLBOARD FRAMLENGDUR

FJÁRMÁL & UPPGJÖR

HELSTU VERKEFNI OG
ÁHERSLUR 2025-2026



Árið 2025 var ár mikilla breytinga. Hluti af því voru breytingar á starfsfólki á skrifstofu og í mannvirkjum félagsins.

Haukur Hinriksson tók við starfi framkvæmdastjóra Knattspyrnufélagsins Víkings í mars 2025. Í sama mánuði var

Vigdís Hauksdóttir ráðin í nýja stöðu sem fjármálastjóri félagsins. Í apríl 2025 var Andela Jovanovic ráðin í stöðu

rekstrarstjóra mannvirkja félagsins og um sama leyti var Orri Hjaltalín ráðin sem vallarstjóri. Dagbjört Lena

Sigurðardóttir var í júnímánuði ráðin sem íþróttafulltrúi hjá Víkingi. Loks tóku til starfa í mannvirkjum Víkings þau

Danuta Michalska og Raitis Galins. Í upphafi árs 2026 var Igor Mrsulja ráðinn í stöðu verkefnastjóra með áherslu á

íþróttamannvirki Víkings í Virkinu.

Þær Unnur Erna Óskarsdóttir og Rita Eidukonyté létu af störfum fyrir félagið nýlega. Báðar höfðu þær unnið fyrir

félagið í rúman áratug. Knattspyrnufélagið Víkingur þakkar Unni og Ritu fyrir langvinnt og gott starf fyrir félagið.

Á aðalfundi sem fram fór 26. júní 2025 var Björn Einarsson endurkjörinn formaður félagsins. Aðalmenn í stjórn til

tveggja ára voru kjörin: Tómas Þór Þórðarson, Jón Fannar Guðmundsson og Elísabet Guðrún Björnsdóttir. Kristín

Magnúsdóttir, Vilhjálmur Jens Árnason og Helgi Eysteinsson voru kjörin til tveggja ára á aðalfundi 2024. Nanna

Guðmundsdóttir gaf ekki kost á sér til áframhaldandi starfa eftir langvinnt og ómetanlegt starfi fyrir félagið.

Tap af rekstri aðalstjórnar nemur 27,8 milljónum á árinu 2025. Samanlögð afkoma samstæðu var sömuleiðis neikvæð

og nam tæpum 102,4 milljónum. Heildarvelta var um 1.219 milljónir. Kostnaðurinn eykst og var tæpar 1.345 milljónir á

árinu 2025. 

Rekstrartekjur Rekstrargjöld Afkoma

ISK 1.219M ISK 1.345M ISK (102,4M)

FJÁRMÁL OG MANNAUÐUR

Sem liður í breytingum innan Knattspyrnufélagsins Víkings á árunum 2025-2026 fór vinna af stað við að setja upp

skipurrit sem ætlað er að endurspegla starfsemi félagsins í heild. Skipuritið skilgreinir ábyrgð og lykilverkefni

stoðsviða aðalstjórnar gagnvart deildum félagsins og dregur fram kjarnastarfsemi félagsins sem er iðkun- og

útbreiðsla barna-, unglinga- og afreksíþrótta. Kjarnastarfsemi félagsins er að mestu unnin innan íþróttadeilda

félagsins. Aðalstjórn fer með æðsta vald í málefnum félagsins á milli aðalfunda og mótar starfsemi félagsins í

samráði við stjórnir deilda. Hlutverk skrifstofu aðalstjórnar er að mynda sterk stoðsvið sem þjónusta

kjarnastarfsemi félagsins þvert á deildir og sjá til þess að iðkun- og keppni í íþróttum geti farið fram við bestu

mögulega aðstæður.

NÝTT SKIPURIT KNATTSPYRNUFÉLAGSINS VÍKINGS





ÍÞRÓTTAMÁL
MEISTARAFLOKKAR OG 
BARNA & UNGLINGASTARF

1. sæti 5. sæti
Meistaraflokkur karla - Knattspyrna Meistaraflokkur kvenna - Knattspyrna

Besta deild Besta deild

Grill66 deildin Grill66 deildin
1. sæti 3. sæti

Meistaraflokkur kvenna - HandboltiMeistaraflokkur karla - Handbolti



MEISTARAFLOKKAR
FÓTBOLTI OG HANDBOLTI
Árið 2025 var blómlegt fyrir meistaraflokka Víkings í fótbolta og handbolta.

Tímabilið 2025 í knattspyrnu var afar gæfuríkt. Upp úr stóð að karlalið Víkings í knattspyrnu vann sinn áttunda

Íslandsmeistaratitil í sögunni með sannfærandi hætti. Liðið vann auk þess frækna sigra í umspili

Sambandsdeildar UEFA, þ.á.m. sögulegan 3-0 sigur á heimavelli gegn á danska stórliðinu Brøndby. Kvennalið

Víkings endaði í 5. sæti Íslandsmótsins og hefur fest sig rækilega vel í sessi í Bestu deild kvenna. Að baki

knattspyrnuliðum Víkings er unnið afar öflugt og faglegt starf en innan knattspyrnudeildar ríkir mikil festa í

öllum mannauði sem er afar dýrmætt fyrir allan stöðugleika og árangur knattspyrnuliðanna.

Handboltatímabilinu 2025/2026 lauk nú fyrir skemstu. Víkingur í meistaraflokki karla átti frábæru gengi að

fagna í Grill 66 deildinni og endaði tímabilið á toppi deildarinnar. Þar með tryggði liðið sér sæti á meðal þeirra

bestu í Olís deild karla á næsta tímabili. Kvennalið Víkings í handbolta lauk leik í 3. sæti Grill 66 deildarinnar.

Liðið fór því í umspil um sæti í Olís deilda kvenna en laut í lægra haldi gegn sterku liði Gróttu. Mikill uppgangur

hefur átt sér stað í öllu handboltastarfi innan félagsins og er félagið á góðri vegferð í átt að markmiðum sínum

að byggja upp sterka yngri flokka og að festa bæði meistaraflokkslið í sessi í efstu deild. Starfsfólki

handknattleiksdeildar, stjórnarfólki og öðrum sjálfboðaliðum er þakkað gríðarlega óeigingjart starf.



FRÉTTIR FRÁ DEILDUM

Yngri flokka starf handknattleiksdeildar Víkings hefur

haldið áfram að vaxa og dafna á árinu og hefur

iðkendafjöldi nú farið yfir 500 iðkendur. Með þeirri fjölgun

er Víkingur í dag með eitt stærsta yngri flokka starf

landsins í handbolta. Mikill metnaður einkennir starfið,

bæði hjá þjálfurum, iðkendum og foreldrum, og hefur það

skilað sér í öflugu og farsælu starfi á öllum stigum. 

Yngri flokka starf Knattspyrnudeildar heldur einnig áfram

að blómstra en Víkingur hefur fest sig í sessi sem eitt af

fjölmennustu félögum í Reykjavík og er það eftirtektarvert

þegar kemur að fjölda liða sem haldið er úti af hálfu

félagsins á mótum og eru Víkingar þar mjög áberandi. 

Áfram er mikill stígandi í yngri flokkunum og hafa

iðkendur félagsins staðið sig afar vel bæði innan vallar

sem utan. Víkingur á áfram flotta fulltrúa í yngri

landsliðum Íslands, bæði í handbolta og fótbolta, sem

endurspeglar þann sterka grunn sem lagður er í yngri

flokka starfinu. 

Skíðadeild Víkings er er áfram á sterkum

stað og gegnir mikilvægu hlutverki innan íslenska

skíðasamfélagsins. Áhugi á starfinu er mikill og hafa

byrjendanámskeið deildarinnar notið mikilla vinsælda og

fyllst hratt. Víkingurinn Bjarni Þór Hauksson hélt sæti sínu

í landsliðinu og náði meðal annars glæsilegum árangri

með sigri í stórsvigi á FIS-móti í Austurríki í vetur. Þá átti

Víkingur einnig fulltrúa á Vetrarólympíuleikunum þar sem

Elín Elmarsdóttir Van Pelt keppti fyrir Íslands hönd í svigi

og stórsvigi.

Karatedeild Víkings hefur fest sig vel í

sessi í Virkinu og heldur áfram að byggja upp öflugt og

mikilvægt starf innan félagsins. Deildin gegnir mikilvægu

hlutverki í að auka fjölbreytni í íþróttastarfi Víkings og

býður iðkendum á öllum aldri upp á metnaðarfulla

íþróttaiðkun í nærumhverfinu.

Tennisdeild Víkings heldur áfram að vera

leiðandi afl í uppbyggingu tennisíþróttarinnar á Íslandi og

eru tennisvellir félagsins í Fossvogi mikilvæg miðstöð

starfsins. Mikil gróska er í starfseminni, fjöldi móta fer

fram á svæðinu ár hvert og líflegt samfélag hefur myndast

í kringum tennisstarfið hjá Víkingi.

IÐKENDUR Í HANDBOLTA YFIR 500 

ÓLYMPÍUFARI ÚR RÖÐUM VÍKINGS



Borðtennisdeild Víkings starfar við frábærar aðstæður í húsnæði TBR og hefur starfsemin

gengið afar vel á árinu. Mikill kraftur er bæði í meistaraflokki og yngri flokka starfinu og hefur árangur félagsins

verið eftirtektarverður. Víkingar hafa unnið til fjölda verðlauna á tímabilinu, meðal annars Íslandsmeistaratitla í

meistaraflokki karla og kvenna sem unnu bæði 1. deildina á liðnu tímabili.

Hjólreiðadeild Víkings hefur haldið úti öflugu starfi allt árið um kring með áherslu á hreyfingu,

félagsskap og lýðheilsu. Yfir vetrartímann æfir hópurinn meðal annars innan dyra og hefur starfsemin orðið

fjölbreyttari með tilkomu fjallahjólaæfinga í samstarfi við Aftureldingu. 

FRÉTTIR FRÁ DEILDUM

ÍSLANDSMEISTARAR Í BORÐTENNIS

Almenningsdeild Víkings

hefur áfram gegnt mikilvægu hlutverki í að

efla félagslíf og stuðla að bættri lýðheilsu í

hverfinu. Víkingar sjást víða á

hlaupaviðburðum landsins og er ánægjulegt

að sjá sífellt fleiri hlaupara í litum félagsins.

Hápunktur ársins var hið árlega Hleðsluhlaup

sem fram fór í Fossvoginum 28. ágúst og

tókst afar vel til. Sérstaklega ánægjulegt var

að hlaupið var valið götuhlaup ársins 2025.



Jóga hefur rutt sér til rúms innan Víkings og áfram verið boðið upp á jógatíma fyrir fullorðna sem liður í því

að skapa fjölbreytt og aðgengilegt íþrótta- og heilsustarf fyrir íbúa hverfisins á öllum aldri.

Á árinu bauð Víkingur í fyrsta sinn upp á Taekwondo æfingar í Virkinu. Æfingar voru haldnar tvisvar í

viku fyrir þrjá aldurshópa og voru þær vel sóttar frá upphafi, sem sýnir skýran áhuga á aukinni fjölbreytni í

íþróttastarfi félagsins.  Einnig hefur félagið verið að prófa sig áfram í Heilsueflingu 60 ára og

eldri og fór fyrsta námskeiðið af stað vorið 2026. Félagið bindur miklar vonir um það og telur þetta jákvæða

þróun fyrir íþróttahreyfingu í hverfinu. 

Sumarnámskeið Víkings eru fastur liður í starfseminni og er stöðugt unnið að því að þróa

þau og bæta til að mæta sem breiðasta hópi barna og fjölskyldna í hverfinu. Námskeiðin hafa verið vinsæl og

vel sótt og sama má segja um Íþróttaskóla Víkings sem starfræktur er í Réttarholtsskóla og Álftamýrarskóla

yfir vetrartímann. Þar ríkir mikið líf um helgar og hefur aðsókn verið það góð að færri komast að en vilja. Haustið

2025 var hópum fjölgað og boðið var uppá svokallaða Krílahópa fyrir þau allra yngstu, eða frá 18 mánaða aldri.

Þá hefur félagið einnig tekið á móti elstu deildum úr leikskólum hverfanna og þannig styrkt tengsl sín við yngstu

íbúa samfélagsins. 

FRÉTTIR FRÁ DEILDUM

Víkingur leggur mikla áherslu á að vera öflugur og jákvæður

þátttakandi í hverfasamfélaginu og á í góðu samstarfi við skóla,

frístundastarf og aðrar lykilstofnanir í hverfinu. Félagið hefur um

árabil verið leiðandi afl í skipulagningu Sumarhátíðarinnar á

sumardaginn fyrsta og er hátíðin orðinn mikilvægur hluti af

samfélagslífi hverfisins. Við Víkingar erum afar stolt af því hlutverki

sem félagið gegnir í samfélaginu og þeirri sterku tengingu sem hefur

skapast milli félagsins og íbúa hverfisins. 
ÍVAR ORRI ARONSSON

Íþróttastjóri Víkings



MANNVIRKI VÍKINGS

Eftir ítrekuð erindi, beiðnir og fundi með fulltrúum Reykjavíkurborgar var í ágúst 2025

samþykkt innan borgarráðs að gengið yrði til samningaviðræðna við Víking um uppbyggingu

á athafnasvæði félagsins. Verkefni samningateymisins voru:

Að móta og semja um langtímasýn fyrir aðstöðu Knattspyrnufélagsins Víkings í

Stjörnugróf 18 (Markarsvæði) og ná saman um tímalínur breytinga.

Að vinna drög að forsögn fyrir deiliskipulagsgerð á þeim grunni og endurskoða

umferðaröryggismál.

Samhliða taka til endurskoðunar og semja um eignarhald, uppbyggingu og viðhald

íþróttamannvirkja Víkings við Traðarland til framtíðar.

Uppbyggingarsamningur Víkings hefur átt sér langan aðdraganda en borgarráð samþykkti

árið 2008 að gefa félaginu fyrirheit um stækkun á athafnasvæði sínu inn á svæði

Stjörnugrófar 18, sem átti að taka gildi árið 2016. Árið 2018 var unnin ítarleg skýrsla af hálfu

Víkings og Reykjavíkurborgar um framtíðaraðstöðu félagsins þar sem áhersla var lögð á góða

nýtingu mannvirkja, þjónustu við íbúa og heilsueflingu. Jafnframt var unnin greining á bættri

aðkomu að svæði Víkings við Traðarland 1 og settar upp sviðsmyndir um

framtíðaruppbyggingu á athafnasvæði félagsins. Hins vegar varð ekki af fyrirhugaðri

uppbyggingu mannvirkja og stækkun athafnasvæðis félagsins við Traðarland næstu ár þar á

eftir. Sem afrakstur samningaviðræðna á milli Reykjavíkurborgar og Knattspyrnufélagsins

Víkings liggur nú fyrir á aðalfundi félagsins samningur um framtíðaruppbyggingu á

athafnasvæðum Víkings við Traðarland 1 og Safamýri 26. Samningurinn, sem nær yfir

eignarhald, uppbyggingu og viðhald íþróttamannvirkja Víkings, var samþykktur einróma í

borgarráði Reykjavíkur fimmtudaginn 7. maí sl.

SAMNINGAVIÐRÆÐUR VIÐ REYKJAVÍKURBORG UM
UPPBYGGINGU Á ATHAFNASVÆÐUM VÍKINGS 



MANNVIRKI VÍKINGS

Aðstaða starfsfólks á skrifstofu félagsins var

bætt þó nokkuð. Endurnýjuð voru skrifborð og

skrifborðsstólar í Víkinni og Virkinu og þeim

fjölgað um leið. Vegir voru málaðir, settar voru

upp myrkvunargardínur og bætt var við

tölvuskjám.

Nýtt gervigras var lagt á æfingavöll Víkings í

Víkinni haustið 2025. Samhliða voru lagðar

raflagnir fyrir Spiideo myndbandsvélar fyrir

völlinn.

Endurbætur á stúkubyggingu í Víkinni héldu

áfram á árinu 2025. Áfram var unnið í að einangra

og innrétta  rými fyrir aftan stúku til að auka við

og bæta upplifun áhorfenda.

SKRIFSTOFUAÐSTAÐA

STÚKUBYGGING

NÝTT GERVIGRAS LAGT Á ÆFINGAVÖLL

KNATTSPYRNUMÖRK
Mikil og rík þörf var orðin að fjárfesta í nýjum

knattspyrnumörkum fyrir yngri flokka í

knattspyrnu. Undir loks árs 2025 voru keypt 4x

stór mörk, 3x tvöföld 7 manna mörk og 2x

einföld 7 manna mörk.

AÐRAR ENDURBÆTUR
Fáeinar fleiri endurbætur/viðhaldverkefni má telja

upp sem áttu sér stað á árinu 2025. Keyptir voru

nýjir stólar fyrir almenningsrými í Virkinu. Þá var

almenningsrými í Víkinni málað. Í upphafi árs 2026

áttu sér stað þó nokku af breytingum til viðbótar í

mannvirkjum félagsins sem sagt verður betur frá

síðar.

VIRKIÐ 
Íþróttamannvirki Víkings við Safamýri 26 var

formlega gefið nýtt heiti á áramótakaffi félagsins í

loks árs 2025. Íþróttasvæðið ber nú heitið Virkið

LYFTINGAAÐSTAÐA VIRKINU
Nýlega hófust miklar endurbætur á

lyftingaaðstöðu Víkings í Virkinu. Veggir, loft og

hurðir voru málaðar. Þá voru tæki og búnaður

endurnýjaður að miklu leyti.

ÚTIAÐSTAÐA VIRKINU

FLÓÐLÝSING Á ÆFINGAVELLI

Vinna stendur yfir við endurbætur á útiaðstöðu

íþróttafólks við Virkið. Að loknum endurbótum

verður fyrsta flokks aðstaða fyrir endurheimt

íþróttafólks, þ.e. aðstaða með heitum og köldum

potti ásamt gufuhúsi.

Undir lok árs 2025 lauk framkvæmdum á vegum

Reykjavíkurborgar vegna nýrrar flóðlýsingar sem

sett var upp við æfingavöll Víkins í Virkinu.



MANNVIRKI VÍKINGS

Keppnisvöllur Víkings í Víkinni er fyrir

nokkru kominn á tíma og mun félagið halda

áfram miklum þrýstingi við að endurnýja

gervigrasið. Sama má segja um gervigrasvöll

Víkings í Virkinu og mun félagið þrýsta á

endurnýjun þess vallar sem allra fyrst.

GERVIGRASVELLIR VIÐHALD Í VÍK OG VIRKI
Tímabært er orðið að vinna að þörfu viðhaldi

í félagsheimili og íþróttasvæði Víkings í

Víkinni. Félagið vinnur nú hörðum höndum

að fá sérstakan viðhaldsstyrks sem er

eyrnamerktur

NÝ LÝSING Í ÍÞRÓTTAHÚSI Í VIRKINU
Reykjavíkurborg hefur nú þegar keypt nýja

lýsingu í íþróttahús Víkings í Virkinu.

Fyrirséð er að lýsingin verði sett upp í byrjun

júnímánaðar.

SKIPUN BYGGINGARNEFNDAR
Í kjölfar samningagerðar við Reykjavíkurborg

um framtíðaruppbyggingu á athafnasvæðum

Víkings í Vík og Virki er áætlað skipuð verði

sérstök byggingarnefnd á vegum Víkings.

Byggingarnefnd verði falið að fylgja ítarlega

eftir tímalínu uppbyggingar sem lofuð er allt

frá hönnun til lok framkvæmda.

VERKEFNI OG ÁHERSLUR FRAMUNDAN

ANDELA JOVANOVIC
Yfirmaður mannvirkja

GÓLF Í ÍÞRÓTTAHÚSUM
Verkfræðistofan Efla vinnur nú ástandsúttekt

á þaki mannvirkis Víkings í Virkinu ásamt

úttekt á ástandi glugga og gólfs í íþróttahúsi.

Víkingur bindur miklar vonir við að gólfefni í

báðum íþróttahúsum Víkings verði

endurnýjað í náinni framtíð eða a.m.k. að þau

fái nauðsynlegt og þarft viðhald.



ÁRSREIKNINGUR 2025
AÐALSTJÓRN

(75.067.402)

46.673.553

278.060.066

7.751.800

326.046.659

1.162.787.727

Framlög til deilda

Skammtímaskuldir

Gjöld

Langtímaskuldir

Tekjur

EignirEFNAHAGSREIKNINGUR

REKSTRARREIKNINGUR

Eigið fé félagsins í árslok nam 1.108,4 millj.
kr. (2024: 1.136,1 millj. kr.). Eigið fé og
skuldir samtals nema 1.162.787.727 millj.
kr.

Rekstrartekjur félagsins námu 326 millj.
kr. á árinu 2025 og lækkuðu um 0,8 millj.
kr. milli ára eða um 0%. Tap félagsins á
árinu 2025 nam 27,8 millj. kr. (2024:
Hagnaður 4,0 millj. kr. ) Fjármunatekjur /

fjármagnsgjöld (676.431)
Tap (27.757.240)



ÁRSREIKNINGUR 2025
SAMSTÆÐA

(102.402.406)

119.644.440

1.345.223.116

7.751.800

1.219.113.297

1.772.824.503

Afkoma

Skammtímaskuldir

Gjöld

Langtímaskuldir

Tekjur

EignirEFNAHAGSREIKNINGUR

REKSTRARREIKNINGUR

Peningalegar eignir umfram peningalegar
skuldir í árslok námu kr. 333.462.226,-
samkvæmt efnahagsreikningi, en til
samanburðar voru peningalegar eignir
umfram skuldir að upphæð kr. 510.726.573,-
árið áður. Heildartekjur félagsins lækkuðu um
27% milli ára, en rekstrargjöldin hækkuðu um
8%. Hreinar fjármagnstekjur á árinu námu kr.
23.707.410,- á móti fjármagnsgjöld kr.
1.117.984,- árið áður.

Tap varð af rekstri félagsins árið 2025 sem
nam kr. 102.402.409,- samkvæmt
rekstrarreikningi. Eigið fé í árslok var kr.
1.645.428.263,- og lækkaði um kr.
99.750.585,- á árinu. Eiginfjárhlutfall er 92,8
%.

(126.109.8019)Fjármagnstekjur /
Fjármagnsgjöld

VIGDÍS HAUKSDÓTTIR
Fjármálastjóri Víkings

VÍKINGUR

STOFNAÐ 1908

Sími

Heimilisfang

vikingur@vikingur.is

www.vikingur.is

